
Ágrip 

Í ritgerðinni verður fjallað um helstu ástæður einhverfu og hvernig einhverfurófið er 

skilgreint. Farið er yfir ferlið þegar grunur vaknar um frávik í þroska, aðkomu Greiningar- og 

ráðgjafastöðvar Íslands og þau úrræði sem eru til boða fyrir börn á einhverfurófi. Aðaláhersla 

verður lögð á hugmyndafræði TEACCH kerfisins og hvernig það er framkvæmt á heimili og í 

leikskóla.  

Megin niðurstöður rigerðarinnar eru þær að TEACCH kerfið er einstaklingsmiðað og 

nýtir sjónræna styrkleika einstaklinga á einhverfurófi til að komast yfir helstu hamlanir 

einhverfra sem eru erfiðleikar í félagslegum samskiptum, máli og tjáskiptum. Vinnubrögð 

skipulagðrar kennslu er hægt að yfirfæra á hverja þá færni eða aðstæður sem barnið þarf að 

mæta og nýtist bæði á heimili og í leikskóla. Foreldrar fá kennslu í skipulögðum 

vinnubrögðum og eru virkir ásamt kennurum í þjálfun einhverfa barnsins. 

Formáli 

Þessi ritgerð er skrifuð til B.Ed. prófs í leikskólakennarafræðum við kennaradeild 

Menntavísindasviðs Háskóla Íslands. 

Ég vil þakka eiginmanni mínum Gunnari Leó fyrir aðstoð við yfirlestur og uppsetningu. 

Leiðbeinanda mínum Jónínu Sæmundsdóttur þakka ég kærlega fyrir gagnlegar athugasemdir 

og leiðbeiningar. 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim samkvæmt 

bestu vitund. Ég vísa til alls efnis sem ég hef sótt til annarra eða fyrri eigin verka, hvort sem 

um er að ræða ábendingar, myndir, efni eða orðalag. Ég þakka öllum sem lagt hafa mér lið 

með einum eða öðrum hætti en ber sjálf ábyrgð á því sem missagt kann að vera. Þetta 

staðfesti ég með undirskrift minni. 

 

Reykjavík, 1. maí 2015 

Inngangur 

Einhverfugreiningum hefur fjölgað mikið síðastliðin ár. Rannsóknir á Íslandi sýna að 1,2% 

barna eru með einhverfurófsraskanir (Evald Sæmundsen, 2014, bls. 72). Leikskólinn verður 

að vera í stakk búinn til að taka á móti þessum börnum og veita þeim þá þjónustu sem þau 

þurfa. Flestir einhverfir eiga í erfiðleikum með tjáningu og samskipti og miðast þjálfun við að 

komast sem mest yfir þær hamlanir.  Í leikskólum hér á landi eru tvær aðferðir aðallega 

notaðar í vinnu með einhverfum, annars vegar hagnýt atferlisgreining og hins vegar skipulögð 

kennsla (TEACCH, Treatment and Education of Autistic and related Communication-

handicapped CHildren).  

TEACCH stofnunin er staðsett í sálfræðideild háskólans í North Carolina. Þar hefur um 

árabil staðið yfir þróun á vinnukerfinu skipulögð kennsla. Skipulögð kennsla er vinnukerfi 

sérstaklega sniðið að þörfum fólks á einhverfurófi.  

Í ritgerðinni mun ég skoða einkenni einstaklinga á einhverfurófi og þær kenningar og 

hugmyndafræði sem sérfræðingar í skipulagðri kennslu hafa til grundvallar í sinni vinnu.  

Rannsóknarspurningin sem ég legg upp með er: Hvernig eru styrkleikar einstaklinga á 

einhverfurófi notaðir í vinnu með TEACCH til að komast yfir helstu hamlanir sem einkenna 

einhverfu?  

Í upphafi ritgerðarinnar í fyrsta kafla er gerð grein fyrir röskunum á einhverfurófi, rætt 

um hugsanlegar ástæður einhverfu og mikilvægi snemmtækrar íhlutunar. Fjallað er um 

einkenni einstaklinga sem eru á einhverfurófi og þær hamlanir sem fylgja einkennunum. Í 

öðrum kafla, er rætt hvernig einkenni einhverfu geta birst foreldrum og aðstandendum áður 

en barnið fer í greiningarferli. Greiningarferli er rætt í samnefndum undirkafla. Í lok annars 

kafla er fjallað um þjálfun einhverfra. Þriðji kafli er helgaður skipulagðri kennslu eða 

TEACCH kerfinu. 

1 Einhverfa 

Hér á eftir verður fjallað um raskanir á einhverfurófi og skilning manna á einhverfu í 

sögulegu ljósi. Fjallað er um mögulegar ástæður einhverfu og þrjú meginsvið hamlana á 

einhverfurófi skoðuð: Vandamál í félagslegum samskiptum, erfiðleikar í máli og tjáskiptum 

og sérkennileg, áráttukennd hegðun. Í lok kaflans er rætt um þrjá algengustu greiningarflokka 

á einhverfurófi: Dæmigerða einhverfu, ódæmigerða einhverfu og Aspergers heilkenni. 

1.1 Skilningur á einhverfurófi í sögulegu samhengi  

Einhverfa hefur trúlega fylgt mannkyninu frá byrjun. Elsta þekkta heimild um barn sem sýnir 

einkenni einhverfu er frá árinu 1799 (Evald Sæmundsen og Andrea Katrín Guðmundsdóttir, 

2014b, bls. 17). Í gegnum aldirnar komu fram margar frásagnir af börnum sem sýndu 

einkennilega hegðun sem í dag væri sennilega greind sem einhverfa. Ef horft er til íslenskra 

þjóðsagna þá eru til margar sögur af umskiptingum, þ.e. börn sem þroskast eðlilega og eru 

hvers manns hugljúfi en umturnast svo að segja yfir nótt (Evald Sæmundsen og Andrea 

Katrín Guðmundsdóttir, 2014b, bls. 18).  Ætla má að einhverfa sé í einhverjum tilfellum 

líkleg skýring á umskiptunum.  

Um miðja síðustu öld var sálfræðingurinn Leo Kanner fyrstur til að lýsa sameiginlegum 

einkennum hjá hópi barna. Börnin voru á mismunandi aldri, bjuggu við misjafnar 

fjölskylduaðstæður og voru mjög ólík í getu. Þau höfðu það öll sammerkt að eiga í 

erfiðleikum með að tengjast fólki og lesa í aðstæður. Börnin voru félagslega einangruð og 

sýndu þráhyggjuhegðun (Scott, Clark og Brady, 2000, bls. 2). Austurríkismaðurinn Hans 

Asperger (1906-1980) hafði einnig verið að gera athuganir á börnum sem sýndu álíka 

einkenni og börnin sem Kanner rannsakaði. Börnin sem Asperger skoðaði voru ólík Kanners 

börnum að því leiti að þau höfðu yfirleitt mjög góðan málþroska (Howlin, 1998, bls. 1). 

Á áttunda áratugnum var einhverfa skilgreind sem veikindi og röskun í Bandaríkjunum og 

Evrópu af American Psychiatric Association og World Health Organisation. Fyrir þann tíma 

höfðu börn sem sýndu þessi einkenni verið talin þroskaskert eða með geðrof (Howlin, 1998, 

bls. 2). Hér á landi var framan af lítill skilningur á einhverfu og var hún flokkuð með 

geðsjúkdómum líkt og annars staðar í heiminum. Börn sem sýndu þessi einkenni fengu aðstoð 

eða hjálp á Geðdeild Barnaspítala Hringsins. Það var ekki fyrr en árið 1997 sem Greiningar- 

og ráðgjafarstöð ríkisins tók við þjónustu við einhverfa. Var þá farið að vinna markvisst með 

einhverfa í skipulögðum vinnubrögðum að hætti TEACCH og samkvæmt aðferðum hagnýtrar 

atferlisgreiningar (Evald Sæmundsen og Andrea Katrín Guðmundsdóttir, 2014a, bls. 41). 

Enn í dag eru kenningar Kanners og hans rannsóknir grunnurinn að greiningu á einhverfu. 

Horft er eftir óeðlilegum samskiptum, afbrigðilegum félagslegum þroska, þráhyggjuhegðun 

og erfiðleikum með að takast á við breytingar (Howlin, 1998, bls. 2). 

Eftir því sem skilningur á einkennum og ástæðum einhverfu hefur aukist og rannsóknir 

orðið viðameiri hefur verið farið að skilgreina raskanir á einhverfurófi sem þroskaröskun. 

1.2 Orsakir og tíðni 

Í gegnum tíðina hafa verið uppi uppi ýmsar tilgátur um ástæður einhverfu. Rannsóknir og 

nútímatækni hafa gert vísindamönnum kleift að meta mögulegar erfðafræðilegar og 

líffræðilegar ástæður einhverfu sem hefur breytt fyrri hugmyndum um orsakir einhverfu. 

Þegar fyrst var leitað að ástæðum einhverfu beindust augu að nánasta umhverfi barnins. 

Talið var að foreldrum, þó sérstaklega móður, væri um að kenna. Barnið byggi við 

tilfinningalegt fálæti og fengi ekki þá örvun og ástúð sem þyrfti til að það þroskaðist eðlilega. 

Þessar hugmyndir voru því miður viðloðandi fram á níunda áratug síðustu aldar (Evald 

Sæmundsen og Andrea Katrín Guðmundsdóttir, 2014b, bls. 23). Hugmyndir fólks um ástæður 

einhverfu hafa breyst mikið undanfarin ár. Viðamiklar rannsóknir hafa verið gerðar og í því 

ferli hefur skilningur aukist til muna. Í dag er einhverfa skilgreind sem þroskaröskun eða 

frávik í starfsemi heila (Áslaug Melax, Sigrún Hjartardóttir og Svanhildur Svavarsdóttir, 

2009). 

Þrátt fyrir ítarlegar rannsóknir er ennþá mikið á huldu um ástæður einhverfu. Ýmsar 

kenningar eru uppi og þrátt fyrir að rannsóknir hafi staðið áratugum saman er ekki komin 

nein algild skýring á einhverfu.  Tilgátur hafa verið settar fram að brothættur X litningur spili 

stórt hlutverk í einkennum einhverfu. Tengsl hafa fundist milli galla á X litningi og 

greindarskerðingar. Brothættur X litningur erfist frá foreldrum og er talin ein algengasta 

ástæða einhverfu (Kaufmann og Silverman, 2010). Drengir eru með einn X litning og einn Y 

litning en stúlkur eru með tvo X litninga. Þetta er talin ein af líklegum skýringum að hlutfall 

einhverfra drengja á móti stúlkum er 4:1 (Bregman og Higdon, 2012, bls. 14). Um það bil 45% 

þeirra barna sem greinast með einhverfu eru greindarskert og 32% missa niður færni sem þau 

höfðu áður lært (Lai, Lombardo og Baron-Cohen, 2013).  

Rannsóknir hafa verið gerðar á hvernig heilinn þroskast og gráa efnið (heilabörkur) skoðað. 

Í heilaberkinum eru taugungar þétt saman og þar er unnið úr taugaboðum (Sigríður 

Harðardóttir, Karl Emil Gunnarsson, Ágúst H. Bjarnason, Anna María Hilmarsdóttir, 

Aðalsteinn Eyþórsson og Robert Winston, 2007, bls. 112). Frumur sem kallaðar eru 

spegiltaugafrumur eru staðsettar í heilaberkinum. Frá fæðingu hafa þær þann tilgang að 

yfirfæra athafnir annarra yfir á líkama okkar (Sigríður Harðardóttir o.fl., 2007, bls. 155). 

Spegiltaugungar skipta meginmáli í herminámi. Í gegnum herminám lærir barnið félagslega 

vitsmunalega færni, t.d. eftirhermu, yrt og óyrt samskipti, tungumál, lesa í fólk og aðstæður, 

samhygli (tveir einstaklingar beina athygli sinni að sama hlut samtímis) og leik.  Vöntun 

spegiltaugunga getur verið ástæða vandamála í eftirhermu og orsök sérstakra 

hegðunareinkenna einhverfu (Young, Rogers, Hutman, Rozga, Sigman og Ozonoff, 2011). 

Savadijiev o.fl. framkvæmdu rannsókn á gráa efninu með áherslu á að finna samhengi milli 

frávika í leiðni taugaboða og áhrif á einhverfu. Þeirra niðurstöður benda til þess að einhverfa 

geti stafað af óeðlilegum vexti í heila frá fæðingu til fjögurra ára aldurs. Eftir það dregur 

ótímabært úr vexti heilans (Savadjiev, Rathi, Bouix, Smith, Schultz, Verma og Westin, 2014).  

Erfðafræðirannsóknir hafa sýnt sterka fylgni milli tíðni einhverfu hjá tvíburum. Ef annar 

eineggja tvíbura greinist á einhverfurófi eru 60% líkur á að hinn tvíburinn sé einnig á rófinu.  

Ef horft er til fylgni milli systkina þá eru 6% líkur á að barn sem á systkini á einhverfurófinu 

greinist þar líka. Af þessu má draga ályktun að erfðir séu stór áhættuþáttur þegar kemur að 

einhverfu (Rutter, 2004). Sex prósent líkur mega teljast töluvert miklar líkur því algengi 

einhverfurófsraskana hér á landi er 1,2% (Evald Sæmundsen, 2014, bls. 72). 

Rannsóknartækni er sífellt að verða fullkomnari og vísindamenn að fá meiri skilning á 

mannsheilanum og erfðafræði. Rannsóknir gefa vísbendingar um að í einhverjum tilfellum sé 

hægt að rekja ástæður einhverfu til brothætts X litnings, vöntun spegiltaugunga í heilaberki 

eða erfðaþátta. Þrátt fyrir áralangar rannsóknir er engin augljós skýring komin á ástæðum 

einhverfu og eiga vísindamenn enn flókið verk fyrir höndum. 

Samkvæmt íslenskum rannsóknum er algengi allra einhverfurófsraskanna 1,2% en nýlegar 

erlendar rannsóknir benda til þess að fjöldi tilvika einhverfurófsraskanna sé á bilinu 2-3% 

(Evald Sæmundsen, 2014, bls. 70). Hlutfall einhverfra drengja eru 4 drengir á móti hverri 

stúlku (Bregman og Higdon, 2012, bls. 14). Kynjahlutfall Aspergersheilkennis eru þrír 

drengir á móti einni stúlku (Evald Sæmundsen, 2014, bls. 69). 

 

1.3 Einhverfurófið 

Til að gera greinarmun á alvarleika eða fjölda einkenna sem fylgja einhverfu er talað um 

einhverfuróf. Einhverfurófið er breitt en til þess að mælast á rófinu þurfa ákveðin einkenni að 

vera til staðar. Þetta eru sameiginleg hegðunareinkenni og skynjunarfrávik. 

Einkennaflokkarnir eða raskanirnar raðast á rófið eftir styrkleika einkennanna. Einkennin geta 

verið allt frá því að vera mjög væg, einstaklingur getur lifað eðlilegu lífi í samfélaginu, upp í 

að einstaklingurinn er ófær um samskipti og er algjörlega háður umönnun annarra. Mestu 

einkennin er að finna hjá þeim sem greinast með dæmigerða einhverfu sem stundum er kölluð 

Kanners einhverfa. Þeir sem greinast á einhverfurófi eiga það sameiginlegt að skorta getu í 

félagslegu samspili, hamlanir í máli og tjáskiptum, sýna sérkennilega og áráttukennda hegðun. 

Þegar barn er greint á einhverfurófi eru þrjú megin svið og helstu einkenni skoðuð: 

félagsleg samskipti, mál og tjáskipti og sérkennileg áráttukennd hegðun. 

Félagsleg samskipti. 

Sá þáttur sem kemur sterkast fram hjá einhverfum er skortur á getu í félagslegu samspili. 

Fyrstu einkennin eru gjarnan að barnið horfir sjaldan beint í andlit annarra og forðast 

augntengsl. Oft lítur út eins og það hafi engan áhuga á umhverfinu. Barnið bregst lítið eða 

ekkert við þegar talað er við það og virðist jafnvel ekki þekkja eigið nafn. Barnið sýnir ekki 

og skilur ekki svipbrigði (Sigríður Lóa Jónsdóttir, 2014b, bls. 85).  

Frumkvæði barnsins til samskipta er lítið eða ekkert. Það lætur ekki í ljós áhuga á að deila 

reynslu eða tilfinningum með öðrum. Barnið sýnir ekki samhygli, þ.e. að beina athygli sinni 

að sama hlut samtímis öðrum (Sigríður Lóa Jónsdóttir, 2014c, bls. 175). Það hefur ekki þörf 

eða ánægju af samskiptum við jafnaldra og sýnir lítið eða ekkert frumkvæði í leik með öðrum 

börnum. Barnið leitar iðulega frekar í samneyti við fullorðna. Eftirherma í samskiptum er 

takmörkuð. Yrt eða óyrt samskipti eru lítilfjörleg. Tilfinningar annarra virðast snerta barnið 

lítið. Það sýnir hvorki viðbrögð við gleði eða sorg (Bregman og Higdon, 2012, bls. 16).  

Mál og tjáskipti. 

Barn sem greinist með ódæmigerða eða dæmigerða einhverfu er yfirleitt illa máli farið og þau 

börn sem eru verst stödd ná jafnvel aldrei valdi á talmáli. Það barn sem hefur mállega getu 

byrjar seint að babbla og hljóðamyndun er lítil þegar barnið eldist. Málþroski og 

málskilningur er seinkaður og oft á tíðum lítil sem engin viðleitni hjá barninu til að tjá sig 

(Sigríður Lóa Jónsdóttir, 2014b, bls. 85). Geta til að hefja eða halda uppi samræðum er skert.  

Sum einhverf börn hafa ekki getu til að tjá sig. Ef færni er til mállegrar tjáningar hefur 

talið oft mjög sérstakt hljómfall og hrynjandi. Barnið virðist hafa litla tilfinningu fyrir 

raddstyrk sínum sem er oft á tíðum ekki viðeigandi í þeim aðstæðum sem barnið er. 

Bergmálstal er algengt hjá einhverfum börnum. Þau endurtaka orð eða heilar setningar. Bein 

fyrirmæli, beinar spurningar eða setningar sem fela í sér hvatningu bergmála þau frekar en 

almennar athugasemdir eða jákvæð ummæli (Howlin, 1998, bls. 130).  Stagl er einnig eitt af 

sterkum vísbendingum um einhverfu hjá þeim börnum sem eru talandi. Barnið heyrir eitthvað 

sem festist í minni þess og endurtekur setningar eða heilu málsgreinarnar án tillits til 

samhengis eða aðstæðna. Málfar er iðulega sérkennilegt og sérviskulegt. Oft er erfitt að skilja 

barnið þó það tali í heilum setningum því það á til að nota orð og orðasambönd sem hafa 

aðeins þýðingu fyrir barnið sjálft (Ingibjörg Bjarnadóttir, Evald Sæmundsen og Brynja 

Jónsdóttir, 2014, bls. 135). Þau börn sem greinast með Aspergersheilkenni eru yfirleitt með 

gott vald á tungumálinu (Orri Smárason, 2005). 

Sérkennileg, áráttukennd hegðun. 

Tengsl eru á milli greindar og hvernig áráttukennd hegðun kemur fram hjá einhverfa barninu. 

Þau börn sem hafa lægri greind festast gjarnan í einfaldri, einhæfri hegðun. Klukkutímum 

saman getur barnið verið að rífa pappír eða tína ryk úr teppi. Eftir því sem barnið hefur hærri 

greind verður áráttuhegðunin oft flóknari (Howlin, 1998, bls. 12). Einhverfir hafa flestir 

mikla þörf fyrir ákveðna ferla og reglur. Þetta eru iðulega venjur sem þjóna engum 

skiljanlegum tilgangi nema í huga þess einhverfa. Stelgdar eða áráttukenndar hreyfingar eru 

algengt hegðunareinkenni hjá einhverfum. Barnið endurtekur sömu hreyfingarnar ítrekað. 

Dæmi um það er að barn ruggar sér, snýr sér í hringi eða veifar höndum (Scott o.fl., 2000, bls. 

24). 

Einhverfa barnið á það til að fá áhuga á óvenjulegum hlutum. Barnið skilur oft ekki tilgang 

hluta eða leikfanga, hefur mikinn áhuga á ákveðnum eiginleikum hans en áttar sig ekki á 

notagildinu. Að raða og flokka hluti er hegðun sem algengt er að sjá hjá börnum á 

einhverfurófi (Bregman og Higdon, 2012, bls. 17).   

1.4 Algengustu greiningarflokkar á einhverfurófi 

Dæmigerð einhverfa/bernskueinhverfa 

Einkenni bernskueinhverfu koma fram á fyrstu árum barnsins en í þennan greiningarflokk 

falla þeir sem hafa mestu einkennin. Í alvarlegustu tilfellum eru einkenni einhverfu það mikil 

að einstaklingurinn þarf að vera í umönnun annarra alla ævi (Sigríður Lóa Jónsdóttir, 2014a, 

bls. 193). Til að uppfylla greiningarskilyrði dæmigerðar einhverfu þurfa einkenni að vera 

komin fram fyrir þriggja ára aldur (Robledo, Ham-Kucharski, Eiríkur og Sigríður Lóa, 2008, 

bls. 20). 



 

 14 

Börn sem greinast með dæmigerða einhverfu sýna veruleg þroskafrávik í félagslegum 

samskiptum, máli og tjáskiptum og sýna sérkennilega og áráttukennda hegðun. Viðmið 

greiningar dæmigerðrar einhverfu eru að barn sýni að minnsta kosti tvö einkenni í flokkunum 

félagsleg samskipti og eitt einkenni úr báðum hinum flokkunum, mál og tjáskipti, sérkennileg 

og áráttukennd hegðun (White, Smith, Smith og Stodden, 2012, bls. 7). 

Ódæmigerð einhverfa 

Ef hegðun og þroski uppfyllir ekki greiningarviðmið nema að hluta er talað um ódæmigerða 

einhverfu (Áslaug o.fl., 2009, bls. 1). Ódæmigerð einhverfa getur verið ógreind árum saman. 

Einkennin koma síðar fram hjá börnum sem greinast með ódæmigerða einhverfu en þeim sem 

greinast með dæmigerða einhverfu. Börn sem greinast eftir þriggja ára aldur og sýna ekki 

einkenni á öllum þremur viðmiðunarsviðum fá greininguna ódæmigerð einhverfa (Robledo 

o.fl., 2008, bls. 21). 

Aspergers heilkenni 

Börn sem greinast með Aspergers heilkenni fá oft ekki greiningu fyrr en þau eru komin í 

grunnskóla og er meðalaldur átta til ellefu ára (Attwood, 2008, bls. 14). Sennilega er ástæða 

þess að greining fer svo seint fram að sjaldnast er seinkun í mál- og vitsmunaþroska. Oft á 

tíðum er málþroski, skilningur og tjáning mjög góð. 

Það má iðulega sjá merki um hamlanir á félagslegum samskiptum og áráttukennda hegðun. 

Tal er einhliða án tillits til annarra eða skoðana þeirra. Barnið talar mjög bókstaflega og les 

ekki í eða skilur svipbrigði. Það skilur ekki samspil svipbrigða og orða og misskilja því oft 

það sem sagt er við það. Algengt er að barnið hafi ekki skilning á tilfinningum, t.d. að fara hjá 

sér, öfund eða samviskubit. Samskipti þurfa helst að vera að þeirra frumkvæði og þau pirrast 

eða sýna ekki nein viðbrögð ef þannig liggur á þeim. Einstaklingur með Aspergers heilkenni 

gerir ráð fyrir að hlustandinn hafi jafn mikinn áhuga og þekkingu á því sem honum hentar að 

ræða um sem leiðir iðulega til einhliða samræðna (Bregman og Higdon, 2012, bls. 19).  

2 Greining og næstu skref 

Hér á eftir verður fjallað um helstu einkenni einhverfu sem foreldrar og umönnunaraðilar taka 

eftir áður en barn fer í greiningarferli. Rætt verður um greiningarferli og þau greiningartæki 

eða greiningarlista sem notaðir eru hér á landi af Greiningar- og ráðgjafastöð ríkisins. Í lok 

kaflans verður fjallað um helstu möguleika á meðferð og þjálfunarleiðir sem notaðar eru hér á 

landi. 

2.1 Fyrstu grunsemdir 

Oft líður langur tími frá því að foreldra fer að gruna að barnið þroskist ekki eðlilega þangað 

til það fær greiningu. Foreldrar sem þekkja einkenni einhverfu geta mögulega séð merki 

hennar áður en barn nær eins árs aldri. Barnið sýnir fólki litla athygli, skoðar ekki eða horfir á 

andlit. Foreldri fær litla eða enga svörun í samskiptum við barnið. Bros er ekki endurgoldið 

og barnið sýnir ekki merki þess að það þekki nafnið sitt (Lai o.fl., 2013). 

Fæstir foreldrar þekkja einkenni einhverfu en þau börn sem greinast með dæmigerða 

einhverfu eru farin að sýna einkenni í kringum tveggja ára aldurinn. Börn sem greinast fyrir 

tveggja ára aldur, mælast iðulega með töluverða greindarskerðingu. Þetta eru þau börn sem 

þurfa mesta hjálp. Börn sem greinast með ódæmigerða einhverfu eða Asperger heilkenni 

greinast eftir þriggja ára aldur (Matson og Goldin, 2014).  

Foreldrar þeirra barna sem síðar greinast með dæmigerða eða ódæmigerða einhverfu hafa 

oft áhyggjur því barnið talar lítið eða ekkert. Einföld orð, eins og mamma, sem það var 

jafnvel farið að segja eru hætt að heyrast. Barnið er búið að missa niður getu sem það hafði 

náð. Hreyfiþroski er ekki aldurssamsvarandi og takmarkaður áhugi er á félagslegum 

samskiptum. Oft er erfitt að fá barnið til að borða og svefnvandamál eru algeng (Sigríður Lóa 

Jónsdóttir, 2014b, bls. 79). Aðstæður heima fyrir geta verið erfiðar því skilningur á þörfum 

barnsins er ekki til staðar. Foreldrar og fjölskylda upplifa iðulega mikið álag og streitu sem 

getur haft áhrif á umönnun barnsins (Kauffman, 2005, bls. 418). Algengt er að foreldrar hafi 

haft áhyggjur lengi og farið til lækna vegna einkenna sem greinast síðar sem meðraskanir 

einhverfu og hafi til að mynda farið með börnin í heyrnarmælingu eða til meltingarlækna. 

Ef barnið gengur í leikskóla sjást einkenni einhverfunnar iðulega skýrar þar en heima þar 

sem barnið er ekki í samskiptum við jafnaldra. Það kemur oft í hlut leikskólans að viðra 

áhyggjur af barninu við foreldra. Þrátt fyrir að foreldrar hafi yfirleitt haft áhyggjur af barninu 

er það oft erfið ákvörðun að óska eftir því að barnið fari í greiningarferli. Næstu skref ákveða 

foreldrar í samvinnu við heilsugæslu eða leikskóla (Svandís Ása Sigurjónsdóttir, 2014, bls. 

96). 

2.2 Greiningarferli og greiningartæki 

Ef grunur vaknar um þroskafrávik hefur leikskóli eða heilsugæsla samband við Þroska- og 

hegðunarstöð, sérfræðiþjónustu sveitarfélaganna eða sjálfstætt starfandi sérfræðinga. 

Frumgreining fer fram í nærumhverfi barnsins, þ.e. á heimili og í leikskóla. Á þessu stigi er 

skimað fyrir einkennum einhverfu. Ef barn uppfyllir ákveðin greininarviðmið fer mál þess til 

Greiningar- og ráðgjafastöðvar ríkisins þar sem myndað er þverfaglegt teymi um barnið. Í 

teyminu er barnalæknir, sálfræðingur, talmeinafræðingur, félagsráðgjafi, leikskóla- eða 

sérkennari og þroskaþjálfi (Svandís Ása Sigurjónsdóttir, 2014, bls. 98). Auk athugana sem 

sérfræðingarnir í teyminu gera á sínu sviði eru greiningar gerðar með ADI-R (Autism 

Diagnostic Interview-Revised) sem notaður er við að safna upplýsingum um þroskasögu 

barnsins og núverandi stöðu og ADOS (Autism Diagnostic Observation Schedule) sem er 

bein athugun á leik og virkni. Það gefur skýrastar og nákvæmastar niðurstöður um stöðu 

barnsins þegar þessar tvær kannanirnar eru teknar saman (Le Couteur, Haden, Hammal og 

McConachie, 2008). 

Þeir aðilar sem gera ADI-R og ADOS athuganir hafa fengið mjög ítarlega þjálfun í að taka 

viðtöl og meta einstaklinga. Barnið verður að hafa andlegan þroska á við ófatlað tveggja ára 

eða eldra þegar ADI-R viðtalið er tekið. Viðtalið samanstendur af 111 spurningum þar sem 

fengin er mynd af þroskasögu barnsins og upplýsingar um núverandi stöðu. Spurningarnar 

miða sérstaklega að því að meta stöðu í félagslegum samskiptum, máli og tjáskiptum, 

áráttukenndri og sérstakri hegðun. Viðtalið er tekið við foreldra eða umönnunaraðila og má 

búast við að það taki milli tvær til þrjár klukkustundir (Le Couteur o.fl., 2008). ADOS 

könnunin er bein athugun á leik og vikni. Umhverfið og verkefnin eru sett upp þannig að 

einkenni einhverfu eru löðuð fram séu þau til staðar. Verkefnin eru stöðluð og byggjast á 

samskiptum barnsins eða einstaklingsins sem er í athugun og prófanda (Svandís Ása 

Sigurjónsdóttir, 2014, bls. 102). 

Heilbrigðisyfirvöld hér á landi mættu taka það til athugunar að skimað væri í reglubundnu 

ungbarnaeftirliti fyrir frávikum í hreyfiþroska. Í bókinni Litróf einhverfu kemur fram að 

þriðjungur barna undir 6 mánaða aldri sem síðar greinast á einhverfurófi sýna frávik í 

hreyfiþroska (Sigríður Lóa Jónsdóttir, 2014b, bls. 81). Samkvæmt Lai, Lombardo og Baron-

Cohen er æskilegt að skimað sé eftir merkjum einhverfu við 18 og 24 mánaða aldur. Í 

rannsókn sem gerð var hér á landi árið 2006 náði til allra barna, fædd 1992-1995, sem höfðu 

greinst á einhverfurófi kom í ljós að að meðalgreiningaraldur var 5,6 ár. Það má teljast seint 

ef horft er til þess að einkenni einhverfu eru iðulega komin fram á fyrstu æviárum barnsins 

(Sigríður Lóa Jónsdóttir, 2014b, bls. 86). 

 

2.3 Þjálfun einhverfra 

Ef byrjað er að vinna með einhverfa einstaklinginn áður en hann nær 6 ára aldri er talað um 

snemmtæka íhlutun (Einhverfusamtökin, 2012). Mikilvægt er að barn fái greiningu sem fyrst 

því snemmtæk íhlutun skiptir meginmáli fyrir áframhaldandi þroska. Hvatning af réttum toga 

og örvun á þeim sviðum þar sem barnið hefur slaka getu er mjög mikilvæg fyrir þroska og 

framfarir. Eins og áður er rætt um, í kaflanum ástæður einhverfu, kemur fram að því fyrr sem 

farið er að þjálfa barnið ýtir það undir viðhald og nýbyggingu taugunga í heila barnsins. Það 

hefur jákvæð áhrif á þroska taugakerfisins og getur dregið úr hömlun barnsins. Kvíði og 

streita í umhverfi einhverfa barnsins getur dregið úr nýmyndun spegiltaugunga sem eru 

forsenda hermináms. Ef einstaklingurinn upplifir minni kvíða í umhverfinu verða 

skapsveiflur minni og líkurnar á gagnlegu námi aukast. Því skiptir meginmáli að börn og 

fjölskyldur fái greiningu og aðstoð sem fyrst (Þuríður Þorbjarnardóttir, 2003).  

Barnið þarf að fá þjónustu við hæfi og áríðandi er að unnið sé markvisst með barnið til að 

komast yfir sem mesta skerðingu og minnka möguleikann á því að það festist í 

hegðunarmynstrum og þráhyggju. Aðaláhersla í þjálfuninni ætti að vera á að barnið komist 

yfir mestu skerðinguna, þ.e. skortur á getu í samskiptum. Markmið í þjálfun einhverfra er að 

einstaklingurinn geti orðið eins sjálfstæður og mögulegt er í framtíðinni. Til að vera virkur 

þátttakandi í samfélaginu skiptir miklu máli að hafa getu til að eiga gagnkvæm samskipti og 

er tjáning grunnurinn að þeim (Kauffman, 2005, bls. 419). 

Þrátt fyrir að einhverfa eigi sér líffræðilegar skýringar hefur lyfjagjöf lítið að segja ef horft 

er til framfara. Það sem gefið hefur bestan árangur er þegar unnið er markvisst með hegðun 

og að auka þekkingu og getu barnsins (Lai o.fl., 2013). Lyf geta gagnast vel til að vinna með 

fylgiraskanir einhverfu. Algengustu fylgiraskanir eru ofvirkni og hvatvísi, athyglisbrestur, 

kvíði og þunglyndi og svefnerfiðleikar (Ýr Sigurðardóttir og Ingibjörg Bjarnadóttir, 2014, bls. 

159). 

Greiningar og ráðgjafastöð ríkisins hefur frá því að farið var að vinna með einhverfa lagt 

megináherslu á tvær aðferðir í vinnu með einhverfum. Þessar aðferðir eru atferlisþjálfun og 



 

 18 

skipulögð kennsla að hætti TEACCH. Hugmyndafræði atferlisþjálfunar byggist á stífri 

hnitmiðaðri þjálfun sem byggist uppá endurtekningum. Markmið þjálfunarinnar er að hafa 

jákvæð áhrif á hegðun og þjálfa upp nýja færni. Athöfin sem á að þjálfa barnið í er brotin 

niður í smærri skref og byggjast æfingarnar á eftirhermum. Fundin er umbun eða styrkjar sem 

hvetja barnið til vinnu. Rannsóknir hafa sýnt mjög góðan árangur hjá börnum sem fá 

atferlisþjálfun yfir lengri tímabil, í allt að 40 tíma á viku (Sigrún Hjartardóttir og María 

Sigurjónsdóttir, 2014, bls. 256). Í næsta kafla verður fjallað nánar um hugmyndafræði 

TEACCH. 

3 TEACCH kerfið, skipulögð kennsla 

Hér á eftir verður fjallað um TEACCH kerfið. Byrjað verður á að ræða um upphaf TEACCH 

kerfisins eða skipulagðrar kennslu. Fjallað er um grunngildi í starfi með skipulagðri kennslu 

og hvað stendur á bak við hugtakið menning einhverfu. Skoðaðar eru áherslur skipulagðrar 

kennslu og í lok kaflans er rætt um skipulagða kennslu á heimilinu og skipulagða kennslu í  

leikskólanum. 

 

3.1 Byrjunin - hvernig varð TEACCH kerfið til 

Meginhömlun einstaklinga á einhverfurófi felst í vandamálum í tjáskiptum. TEACCH kerfið 

eða skipulögð kennsla er myndrænt samskiptakerfi sem setur allar athafnir og aðgerðir á mál 

sem einhverfir einstaklingar skilja. 

Upphafsmaður og stofnandi TEACCH stofnunarinnar Eric Schopler útskrifaðist með 

doktorsgráðu í barnasálfræði 1964. Hann fékk áhuga á að rannsaka ástæður og einkenni 

einhverfu, sem þá var flokkuð sem barnageðklofi. Hann hafði ákveðnar hugmyndir um 

hvernig best væri að meðhöndla einhverfu og hvaða hlutverk væri ákjósanlegast að foreldrar 

myndu gegna. Schopler dró í efa ríkjandi viðhorf um að ástand einhverfra barna væri 

foreldrum um að kenna. Hann leitaði eftir samstarfi við einn af fremstu sérfræðingum í 

einhverfu á þeim tíma Bruno Bettelheim. Bettelheim byggði hins vegar sína vinnu á 

kenningum Freuds og hafði litla sem enga trú á kenningum Schopler og ekkert varð að 

samstarfi milli þeirra (Mesibov, 2006). 

Árið 1964 réði hann sig til starfa við sálfræðideild háskólans í North Carolina og fékk þar 

stuðning til að þróa hugmyndir sínar sem síðar urðu að TEACCH kerfinu (Treatment and 

Education of Autistic and related Communication-handicapped CHildren). Á vefsíðu 

Greiningarstöðvar Íslands er TEACCH þýtt sem: „Meðferð og kennsla barna með einhverfu 

og skyldar boðskiptatruflanir“.  

Schopler og rannsóknarteymi hans gerðu tímamóta uppgötvanir sem kollvörpuðu fyrri 

hugmyndum um einhverfu. Komust þau að því að einhverf börn eru mjög ólík þrátt fyrir að 

hafa áður fengið sömu einhverfugreininguna. Þá var byrjað að horfa sérstaklega til þátta eins 

og hegðunar, þroska, hvað einkenni einhverfu eru sterk, hvernig þau læra, vandamál við nám, 

skapgerð, félagsleg tengsl, málfærni o.fl. Þau sáu að ekki er hægt að alhæfa yfir hópinn 

heldur er nauðsynlegt að gera einstaklingsmat og einstaklingsáætlanir. Foreldrar voru ekki 

lengur taldir ástæða einhverfunnar heldur gengdu stóru hlutverki sem meðferðaraðilar og taka 

ákvarðanir hvernig þjónustu og íhlutun skuli háttað. Á áttunda áratugnum varð töluverð 

vakning í samfélaginu á meðferð við einhverfu og var TEACCH talin tímamótameðferð með 

einhverfum einstaklingum (Mesibov, Shea og Schopler, 2006, bls. 8-10). Í dag eru fjölmargar 

starfsstöðvar víðs vegar um heiminn sem vinna samkvæmt kenningum skipulagðrar kennslu.  

3.2 Grunngildi í starfi með skipulagðri kennslu 

Starfsfólk höfuðstöðva TEACCH í North Carolina hefur komið sér saman um grunngildi 

starfseminnar og eiga þau að vera lýsandi í gegnum starfið hjá öllum sem vinna eftir 

kenningum skipulagðrar kennslu. Megináhersla er lögð á að skilja og kunna að meta 

einhverfa einstaklinga út frá menningu einhverfu (sjá kafla 3.3). Einkenni einhverfu eru virt 

og unnið er með einhverfunni ekki á móti henni. Styrkleikar einstaklingsins eru notaðir sem 

grunnur að þjálfuninni. Við erum ekki öll mótuð í sama form og að vera öðruvísi er í lagi og 

að samþykkja það minnkar ekki viðleitni starfsfólksins til að aðstoða einhverfa einstaklinga 

til að verða eins sjálfbjarga og hægt er. Starfsfólkið hefur sterka siðferðiskennd og er ákveðið 

í að gera sífellt betur. Það vill ekki staðna í starfi og ávallt er leitað nýrra leiða til að bæta 

starfsemina. Mikilvægt er að þjálfarar setji sig ekki á háan hest því ekkert verkefni er of stórt 

eða of lítið til að starfsfólkið sinni því. Samstarf og samvinna milli starfsfólks, foreldra og 

einhverfu einstaklinganna er grunnurinn í starfinu (Mesibov o.fl., 2006, bls. 14-16).   

3.3 Hvað er menning einhverfu? 

Þeir sem vinna samkvæmt kenningum skipulagðrar kennslu hafa til grundvallar í sínu starfi 

viðurkenningu á sameiginlegum einkennum þeirra sem greinast á einhverfurófi. Þetta hefur 

verið kallað menning einhverfu. 

Orðið menning er samkvæmt íslenskri orðabók skilgreind sem sameiginlegur arfur eða sú 

heild þekkingar, siðferðis, trúar og tákna sem er undirstaða mannlegs samfélags (Íslensk 

orðabók, e.d.). Einstaklingar á einhverfurófinu skynja umhverfið ekki eins og flestir. Í 

TEACCH fræðunum er talað um menningu einhverfu (culture of autism). Þar er horft á þá 

sameiginlegu þætti sem einkenna einhverfa einstaklinga. Lögð er áhersla á að einhverfa er 

ekki eingöngu öfgahegðun heldur fyrirsjáanlegt mynstur í túlkun upplýsinga, hugsana og 

viðbragða. Með því að skilja þessi mynstur geta kennarar, foreldrar og aðrir umsjónaraðilar 

barnanna séð heiminn með þeirra augum (Mesibov, Shea og McCaskill, 2012, bls. 102). 

Í hugtakinu menning einhverfu felast ákveðin einkenni sem einstaklingar á einhverfurófinu 

eiga sameiginleg: 

I. Styrkur í að vinna úr sjónrænum upplifunum samanborið við erfiðleika í 

heyrnrænni skynjun. 

II. Áhersla á smáatriði en oft erfiðleikar með að skilja samhengi milli hluta. Vandamál 

að sjá hluti eða atburði í réttri röð og greina aukaatriði frá aðalatriðum. 

III. Athyglisbrestur. Iðulega erfiðleikar við að halda athygli eða sýna athygli í 

aðstæðum þar sem til þess er ætlast. Eins að veita einhverju ofurathygli og eiga 

erfitt með að slíta sig frá því. 

IV. Vandkvæði í samskiptum. Erfiðleikar í notkun tungumálsins í félagslegum tilgangi. 

V. Erfiðleikar með skynjun á tíma. Gera hluti of hratt eða of hægt og eiga erfitt með 

að átta sig á í hvaða tímaröð á að framkvæma athöfn eða verkefni. Eiga oft erfitt 

með að skilja hugtakið að einhverju er lokið. 

VI. Tilhneiging til að festa sig í ákveðnum ferlum. Eiga erfitt með að yfirfæra lærða 

hegðun eða reynslu yfir á aðrar aðstæður. 

VII. Oft sterkar skoðanir á hvernig eitthvað skuli gert eða líta út en það samræmist 

iðulega ekki skipulagningu og rökhugsun fólksins í kringum þau. 

VIII. Þráhyggjur og/eða ofuráhugi á ákveðnum athöfnum og erfiðleikar við að slíta sig 

frá þeim. 

IX. Frávik í skynjun. Geta átt erfitt með ákveðna skynjun t.d. heyrn eða snertingu en 

leita síðan eftir ákveðnum skynjunaráreitum t.d. rugga sér í sífellu, klappa saman 

lófum. 

(Mesibov o.fl., 2012, bls. 102) 

Þeir sem vinna samkvæmt kenningum skipulagðrar kennslu virða þessi sérkenni og reyna 

ekki að gera einhverfa einstaklinginn „normal“ eða „eðlilegan“ heldur er leitast eftir því að 

hann aðlagist umhverfinu eins og best er á kosið og búi við sem best lífskjör. Umhverfið er 

lagað að einstaklingnum til að koma á móts við þarfir hans til að geta lært nýja færni og ýtt 

undir sjálfstæði (Schopler, 2005). 

3.4 Skipulögð kennsla 

Orðin skipulögð kennsla lýsa vel hugmyndinni á bak við hugmyndafræði TEACCH. Þar er 

þörf einhverfra fyrir ákveðna ferla höfð í fyrirrúmi og öll vinna er fyrirfram ákveðin.  

Helstu áherslur í skipulagðri kennslu eru: 

1. Að gera umhverfi og verkefni þannig úr garði að þau séu skiljanleg 

fyrir einhverfa einstaklinginn. Dregið er úr áreitum sem truflað gætu 

barnið. 

2. Fyrirfram ákveðin röð verkefna er sett upp þannig að barnið viti hvað 

kemur næst og hvenær verkefnið endar. Verkefni eru sett upp 

myndrænt frá vinstri til hægri eða í lóðréttri línu. 

3. Sjónrænir styrkleikar eru notaðir til að vinna á móti veikleikum. 

Sjónrænar leiðbeiningar skýra þær væntingar sem gerðar eru til 

einstaklingsins. 

4. Tekin eru fyrir viðfangsefni sem hægt er að aðlaga að þörfum 

barnsins. 

5. Í vinnu- og leikstundum er stutt er við sjálfstæða vinnu. Markmiðið er 

að barnið verði sjálfstætt í sínum vinnubrögðum. 

(Bennett, Reichow og Wolery, 2011) 

Leikskólar sem vinna samkvæmt kenningum TEACCH hafa ofangreind atriði til 

grundvallar þegar unnið er með einhverf börn. 

Sjónrænar vísbendingar eru grunnur í skipulagðri kennslu. Hér á landi er algengt að nota 

PECS (The Picture Exchange Communication System) myndir í vinnu með TEACCH kerfinu. 

Myndirnar eru einfaldar, skýrar og auðveldar í notkun (Einhverfusamtökin, 2012). Myndræn 

stundaskrá eða myndrænt skipulag er sett upp sem sýnir verkefni og athafnir dagsins.  

Skipulagið getur verið fyrir heilan dag, hluta úr degi eða fyrir ákveðnar athafnir sem barnið 

þarf að læra. Hægt er að nota myndrænt skipulag bæði heima og í skólanum. Þegar 

heildarskipulag er sett upp fyrir daginn eru brotnar upp athafnir dagsins. Inni í dagskipulaginu 

getur verið áætlun fyrir ákveðnar athafnir. Dæmi sem taka má um þetta er þegar barn á að 

fara í leikskólann. Barnið þarf að klæða sig í útiföt og myndir eru þá settar upp sem sýna 

barninu hvað það á að fara í og hvaða röð það eigi að klæða sig í fötin. Þegar það er búið að 

klæða sig þá tekur barnið annað hvort myndina af skipulaginu eða foreldri réttir því mynd af 

bíl sem hægt er að að para við aðra eins þegar komið er út í bílinn og keyrt í leikskólann. 

Athöfnin er myndræn en rík áhersla er á að foreldri eða kennari noti alltaf orð með 

myndunum. Eitt orð eða stuttar setingar nægja. Barnið lærir að tengja orð við mynd og athöfn. 

Markmiðið er að ýta undir frumkvæði barnsins til tjáskipta og stuðla að þróun talmáls (Guðný 

Stefánsdóttir, 2014).  

Áður en einstaklingsáætlun er búin til eru framkvæmdar atferlisathuganir til að leggja mat 

á getu barnsins. Einstaklingsáætlun byggir á mati á styrkleikum og veikleikum barnsins og er 

grunnurinn að þeirri vinnu sem á eftir kemur. Áætlun er gerð út frá samskiptum, sjálfshjálp 

og hæfni í tali og leik (Mesibov o.fl., 2006, bls. 30). TEACCH byggir ofan á þá getu sem er 

til staðar í stað þess að velja verkefni sem barnið hefur ekki neina reynslu í eða þekkingu á 

(Scott o.fl., 2000, bls. 218). Flestir einhverfir hafa mjög gott sjónrænt minni en eiga erfitt með 

að skilja munnleg fyrirmæli. Gerð er áætlun um ákveðin verkefni eða aðstæður sem eru 

krefjandi fyrir barnið. Með því að hafa skipulag dagsins myndrænt finnur einhverfa barnið 

fyrir öryggi því það gerir því auðveldara með að átta sig á tíma (Mesibov og Shea, 2010, bls. 

3-4). Eftir smástund, bráðum, á eftir eru orð sem það á erfitt með að skilja. Myndrænu 

skilaboðin eiga að veita barninu upplýsingar um hvar það eigi að vera eða hvert það á að fara, 

hvert verkefnið er og hvað það tekur langan tíma. Einnig skiptir máli að barnið sjái hvort það 

sé að taka framförum, hvenær verkefnið er búið og hvað tekur við (Mesibov o.fl., 2012, bls. 

103). Tekið er mið af getu barnsins og áætlunin byggð útfrá því með þessi viðmið að 

leiðarljósi.  

Þegar unnið er samkvæmt skipulagði kennslu er megináhersla er lögð á að barnið skilji til 

hvers er ætlast af því, sjái tilgang með verkinu og að það fái ekki misvísandi skilaboð. 

Aðferðir skipulagðrar kennslu er hægt að nota alls staðar og aðlaga að öllum aðstæðum 

(Greining.is).  

3.5 Skipulögð kennsla á heimilinu 

Á vef TEACCH.com er rætt um stefnu og markmið TEACCH stofnunarinnar. Þar er lögð 

áhersla á að sérfræðingar í skipulagðri kennslu veiti þjónustu á heimaslóðum viðskiptavina, 

að börn og foreldrar þurfi ekki að ferðast um langan veg eftir aðstoð. Lögð er mikil áhersla á 

snemmtæka íhlutun og að TEACCH sé varanlegt úrræði sem geti fylgt einstaklingi fram á 



 

 23 

fullorðinsár. Kveðið er skýrt á um að kennarar og leiðbeinendur hljóti markvissa og ítarlega 

þjálfun í framkvæmd skipulagðra vinnubragða (TEACCH.com). 

Ein af megináherslum TEACCH að virkja foreldra sem kennara barna sinna. Í 

Bandaríkjunum er lögð áhersla á snemmtæka í hlutun og er tengslum við það unnið 

samkvæmt ákveðinni áætlun „Home TEACCHing program“ (Welterlin, Turner-Brown, 

Harris, Mesibov og Delmolino, 2012). Áætlunin felur í sér að leiðbeinandi kemur inn á 

heimili í tólf skipti í einn og hálfan klukkutíma í senn. Foreldri fær þjálfun í vinnubrögðum 

skipulagðrar kennslu. Hér á landi býður Greiningar- og ráðgjafastöð ríkisins upp á þriggja 

daga námskeið í skipulagðri kennslu þar sem farið er yfir hegðunareinkenni einhverfu, 

hugmyndafræði TEACCH, skipulagða kennslu, boðskipti, leik og félagsfærni (Áslaug Melax, 

Sigrún Hjartardóttir og Svanhildur Svavarsdóttir, 2009).  

Samvinna milli foreldra og leiðbeinanda skiptir höfuðmáli í árangri með vinnu með 

TEACCH kerfið. Samstarfið má greina í fjögur þrep: 

1. Starfsmaðurinn getur verið þjálfari og foreldrið er nemi. Starfsmaðurinn er 

sérfræðingur í hugmyndafræðinni og hann kennir foreldrinu.  

2. Foreldrið getur verið þjálfarinn og starfsmaðurinn neminn. Foreldri þekkir barnið sitt 

best og það er mikilvæg þekking þegar byggja á upp áætlun fyrir barnið.  

3. Samvinna á jafningja grundvelli er á milli starfsmanns og foreldris. Gagnkvæm 

virðing verður að vera til staðar og vissan um að hvorki kennari né foreldri getur eins 

síns liðs náð árangri í vinnu með barninu. Lykillinn að árangi er samvinna.  

4. Starfsmaður og foreldri vinna saman að því að fá stuðning í samfélaginu til að vinna 

að réttindum einhverfra.  

Með því að vinna eftir þessum viðmiðum hefur mikill árangur náðst í framþróun og 

útbreiðslu TEACCH undanfarin 30 ár (Scott o.fl., 2000, bls. 344). 

Ýmsar aðferðir eru notaðar til að kenna foreldrum verklag skipulagðrar kennslu. Miklu 

máli skiptir að foreldri líði vel og upplifi traust á milli sín og leiðbeinanda. Markmið eru sett í 

sameiningu bæði fyrir foreldri og barn. Þroski barnsins er settur í forgang, foreldri aðlagar sig 

að þörfum þess. Áhersla er lögð á að foreldri hlusti, fylgist með og sé meðvitað um að gefa 

barninu viðeigandi hvatningu eða viðbrögð.  Gott skipulag er grunnurinn að markvissri vinnu 

(Kaiser og Hancock, 2003, bls. 14).  

Welterlin, Truner-Brown, Harris, Meisbov og Delmolino birtu árið 2011 niðurstöður úr 

rannsókn sem beindist að þjálfun foreldra sem TEACCH meðferðaraðila á heimili og 

framförum barna þeirra. Sex fjölskyldur tóku þátt í rannsókninni. Foreldar og barn hittu 

leiðbeinanda einu sinni í viku í tólf skipti þar sem þjálfun foreldris sem leiðbeinanda fór fram. 

Í níunda tímanum tók foreldri við sem leiðbeinandi barnsins. Foreldar fengu kennslu í að gera 

umhverfið þannig úr garði að það truflaði ekki heldur veitti einhverfa barninu stuðning. 

Verkefni voru sett upp með ákveðinni byrjun og enda, alltaf unnin frá vinstri til hægri. Þegar 

barnið var búið að læra þessa aðferð var auðvelt að yfirfæra ýmiskonar verkefni og 

viðfangsefni á þetta kennsluform. Undir liggjandi áhersla var á að ýta undir getu fyrir frekara 

nám og sjálfstæði. Niðurstöður sýndu að foreldrar lærðu að nýta sér sjónrænar frekar en 

munnlegar leiðbeiningar í vinnu með barninu. Þeir tileinkuðu sér að skipuleggja umhverfið að 

þörfum barnsins og verkefni voru unnin samkvæmt fyrirmælum skipulagðrar kennslu. 

Foreldrum leið betur, þau fundu fyrir minni streitu og þeim gekk betur að leiðbeina eða kenna 

börnum sínum ýmsa færni (Welterlin o.fl., 2012).  

Sjálfsöryggi foreldra skiptir miklu máli í árangri í vinnu með einhverfa barninu. Ef 

foreldrar fá góða kennslu og stuðning eykst hjá þeim sjálfstraust. Þjálfun einhverfa barnsins 

verður markvissari, foreldrar upplifa minni streitu og möguleikar til árangurs í vinnu með 

barninu aukast (Welterlin o.fl., 2012). 

3.6 Skipulögð kennsla í leikskólanum 

Sú markvissa vinna sem unnin hefur verið á Greiningar- og ráðgjafastöð ríkisins bæði með 

aðferðir hagnýtrar atferlisgreiningar og TEACCH eða skipulagða kennslu hefur opnað 

möguleika fyrir einhverf börn að ganga í almenna leikskóla. Hér á eftir verður fjallað um 

framkvæmd skipulagðrar kennslu í leikskólanum. 

Yfirleitt er barn búið að vera nemi í leikskóla í einhvern tíma áður en það fær 

einhverfugreiningu. Þegar barn er búið að fá greiningu er byrjað er á að búa til myndræna 

stundaskrá. Inni í henni felast allar athafnir og verkefni dagsins. Fyrir yngstu börnin er 

stundaskráin mjög einföld. Byrjað er með að nota hluti sem þau tengja við ákveðnar athafnir. 

Eldri börnin para saman myndir, taka lausa mynd af stundarskránni og fara í það verkefni sem 

hún sýnir. Sem dæmi má nefna ávaxtastund. Þá tekur barnið myndina af ávöxtunum á 

stundaskránni og fer þangað sem ávaxtabitinn er gefinn og parar myndina sína við aðra eins 

sem er yfirleitt staðsett við sæti barnsins. Eftir ávaxtastundina réttir kennarinn barninu mynd 

sem beinir því að stundaskránni og barnið veit þá hvað það á að gera næst. Þetta leiðir barnið 

áfram í verkefnum dagsins. 



 

 25 

Myndræn stundarskrá sem vísar barninu á næsta verkefni er mjög mikilvæg því eitt af því 

sem einkennir einhverfa er skortur á frumkvæði (Sigrún Hjartardóttir og María 

Sigurjónsdóttir, 2014, bls. 249). Gott er að nota umbun til að hvetja barnið áfram í vinnu. 

Einhverfa barnið á það til að fá brennandi áhuga á ákveðnu efni og er tilvalið að nýta þann 

áhuga til að hvetja til annarra verka. Dæmi um slíkt er að barnið hafi áhuga á öllu sem tengist 

bíómyndinni Cars. Þá er tilvalið að nota myndir eða leikföng úr myndinni til að fá barnið í 

verkefni. Körfunar eða ílátin með verkefnunum eru þá merkt með myndum úr Cars. Barnið 

parar saman sína mynd við verkefni.  Einnig er hægt að nota leikfang eða límmiða sem 

verðlaun við enda verkefnisins. Límmiðann fær barnið á blað eða í bók. Ef leikur er verðlaun 

fyrir vinnuna má barnið leika með dótið í einhvern ákveðinn tíma. Þá er mjög gott að nota 

tímavaka, þ.e. klukku sem sýnir barninu hvað það hefur langan tíma í leik. Sumir gætu litið 

svo á að þegar áhugamál barnsins er notað sem hvati í verkefnum sé verið að ýta undir 

einhverfuna. Í hugmyndafræði skipulagðrar kennslu er litið þannig á að einhverfu verður ekki 

breytt en við getum notað áhugamál barnsins til að kenna hæfni sem nýtist í framtíðinni 

(Mesibov o.fl., 2006, bls. 30). 

Þjálfa þarf markvisst færnina að leika við önnur börn. Í gegnum leikinn getur barnið fengið 

góða þjálfun í samskiptum. Gott er að byrja að æfa samskiptin í vinnustundum með 

fullorðnum. Ef til dæmis á að taka fyrir að skiptast á er sett upp myndrænt ferli sem æfir það. 

Notaðar eru myndir sem sýna hvert verkefnið er, til dæmis að kubba samkvæmt fyrirmynd. 

Barnið fær körfu með nokkrum kubbum og kennarinn eins. Vinnuferlið er sett upp myndrænt, 

barnið gerir fyrst svo kennarinn. Með tímanum er hægt að bjóða öðru barni með í vinnustund 

og æfa leikinn með jafnaldra. Þegar barnið hefur náð góðu valdi á þessum leik er hann færður 

inn á deild og gefur það möguleika á því að taka þátt í leikjum með börnunum. Húsnæðið þarf 

að taka mið af einhverfa barninu og minnka þarf sjónræn áreiti. Kennarinn þarf að vera 

meðvitaður um það sem getur truflað barnið. Áhugi þess á smáatriðum getur haft verulega 

truflandi áhrif. Laus málning á vegg, þræðir í mottu, vifta í lofti getur gert barninu mjög erfitt 

fyrir að veita því athygli sem kennarinn óskar eftir (Mesibov o.fl., 2006, bls. 41). Þegar 

barninu er valið sæti í matartíma eða vinnustundum þarf kennarinn að vera meðvitaður um 

hvernig sætið snýr. Æskilegt er að snúa sæti frá glugga eða hurð sem umgangur er um. 

Reiðiköst og erfið hegðun á oft rætur að rekja til þess að áreiti eru of mikil. Meginmáli skiptir 

að skipuleggja rýmið í takt við þarfir barnsins. Sem dæmi má nefna að ef notaðar eru mottur, 

hillur eða húsgögn til að búa til augljós afmörkuð svæði formar það sjónrænt leiksvæði fyrir 

barnið.  

Leiðbeinendur hafa gert rannsóknir í skólastofum. Bennett, Reichow og Wolery 

framkvæmdu rannsókn sem þar sem lagt var mat á árangur af vinnu samkvæmt skipulögðum 

vinnubrögðum TEACCH. Húsnæðið var skipulagt samkvæmt hugmyndum TEACCH og 

kennarar höfðu fengið þjálfun í skipulögðum vinnubrögðum. Niðurstöður sýndu að 

áráttukennd hegðun minnkaði, einbeiting jókst við verkefni og þau áttu auðveldara með að 

klára það sem fyrir þau var lagt (Bennett o.fl., 2011).  

Ef vinna með skipulagða kennslu á leikskóla á að vera markviss þurfa kennarar og 

leiðbeinendur að mennta sig í TEACCH hugmyndafræðinni. Undirbúningur og skipulag 

gegnir meginhlutverki að innleiðing TEACCH kerfisins verði árangursrík. Leikskólinn þarf 

að vera tilbúinn að aðlaga sig að þörfum barnsins með því að útbúa umhverfið þannig að það 

henti einhverfa barninu og starfið þarf að vera sem mest myndrænt. 

4 Lokaorð 

Allir foreldrar óska þess að nýfædda barnið þeirra verði heilbrigt og hamingjusamt. Því 

kemur það yfirleitt sem áfall þegar barn greinist einhverjum árum síðar á einhverfurófi. 

Foreldra hefur jafnvel grunað að eitthvað sé ekki í lagi en þegar greining hefur farið fram er 

ljóst er að líf fjölskyldunnar mun breytast til frambúðar. Fjölmargar spurningar vakna og ljóst 

er að mikil vinna er fram undan hjá fjölskyldunni.  

Greiningar- og ráðgjafastöð ríkisins veitir kennslu og handleiðslu í þjálfunaraðferðum sem 

gera börnum kleift að taka þátt í leikskólastarfi. Algengustu þjálfunaraðferðirnar hér á landi 

eru atferlisþjálfun og skipulögð kennsla (TEACCH). Rík áhersla er lögð á gott samstarf milli 

Greiningarstöðvar, foreldra og leikskólakennara. Ef samvinna er góð er eftirleikurinn 

auðveldari. Ef valin er sú leið að nota TEACCH kerfið (skipulögð kennsla) er megináhersla 

lögð á að ýta undir sjálfstæði einhverfa barnsins og að það geti í framtíðinni tekið virkan þátt 

í samfélaginu. TEACCH kerfið er heildrænt vinnukerfi sem horfir til heimilis og skóla. Í 

vinnu með skipulagðri kennslu eru styrkleikar einhverfunnar nýttir og viðmótið hjá 

meðferðaraðilum er það að þeir breyta ekki einhverfu eða einstaklingnum en umhverfið gert 

þannig úr garði að það henti barninu. Barninu eru gefin tól og tækifæri til að vinna með 

einhverfunni til að vinna á móti þeim hömlunum sem hana einkenna, hvort sem þær eru í 

félagslegum samskiptum, máli og tjáskiptum eða sérkennilegri og áráttukenndri hegðun. 

TEACCH kerfið setur allar aðgerðir á tungumál sem þau skilja og ramma til að vinna eftir.  

Reynsla af vinnu með TEACCH hefur verið með ágætum hér á landi en því miður eru ekki 

til neinar langtíma rannsóknir af árangri í vinnu samkvæmt skipulögðum vinnubrögðum.   

Menntun kennara þarf að taka mið af fjölbreytileika í nemendahópi leikskólans. 

Leikskólinn er opinn öllum börnum og það er skylda okkar leikskólakennara að vera í stakk 

búin til að takast á við frávik eins og einhverfu. 

